
Arantxa Iraola

Barrunbeak arakatzen aitzindaria 

Gaur 150 urte jaio zen Sigmund Freud, psikoanalisiaren teoriaren sortzailea. 

Sigmund Freud, 150. urtemuga. Polemika giroan plazaratu zituen bere teoriak mediku eta neurologoak iragan mendean; eztabaida ez da amaitu.


arantxa iraola - DONOSTIA 

«Oso gizon zaharra zen, baina indarrez betea. Bizar zuria zuen, traje gris bat, eta apur bat okertuta zegoen. Zuzenean begietara begiratu ninduen, barrura». Sigmund Freuden irudia oroimenean iltzatuta du Margherete Walterrek. «Benetan entzun ninduen pertsona bakarra izan zen». Die Zeit egunkarian (Alemania) elkarrizketa egin zioten lehengo astean. Izan ere, argitalpeneko arduradunen arabera, bera da Freudek tratatu zituen erien artean bizirik geratzen den bakarra. Sigmund Freud, medikua eta neurologoa, psikoanalisiaren sortzailea, gaur 150 urte sortu zen. Freiberg hirian jaio zen (Moravia orduan; egun, Txekia), 1856an, familia judu batean. Bere ibilbiderik oparoena, Austriako hiriburuan egin zuen, Vienan. 

Irauli egin zuen buruko osasuna ulertzeko modua; bai eta, hein handi batean, bizitza ikustekoa ere. Ikusten ez den errealitatea biluzi zuen, arima, inkontzientea, desio eta beldur ezkutuen habia. Zientzialari osoa eta jantzia izan zen askoren ustetan, eta jarraitzaile sutsuak ditu. Beste askok, ordea, gutxietsi egiten dute Freudek zientziaren alorrean egin zuen ekarpena, eta psikonalisia «pseudozientzia» baino ez da haientat. 

Freuden jarraitzaileen artean dago Mikel Plazaola psikoanalista, EHU Euskal Herriko Unibertsitateko Psikologia Fakultateko irakaslea. Psikoanalisi klinikoari buruzko masterra ere zuzentzen du EHUn bertan. Miresten du Sigmund Freudek egindako lana. «Badirudi ez direla ehun urte pasatu; orain dela ehun urte hark idatzitako gauzak oraindik ere berdin ikus ditzakegu, bai alde klinikotik eta baita Freudek mundua eta gizakia interpretatzeko garatutako modutik ere».Ez da uste berekoa da Xabier Isasi psikologoa. Sigmund Freud «urrun» ikusten du berak. Matematikaren, estatistikaren eta datu bilketaren eremuan dihardu Isasik, psikoanalisiaren jardunetik urrun; baina, hala ere, irakaslea da EHUk psikoanalisiaren inguruan duen masterrean. Ezadostasunak ezadostasun, Freuden ekarpena aintzakotzat hartu behar dela uste du: «Gizon ausarta izan zen, eta haren eragina gaur arte iritsi da». Gizakia ulertzeko «giltzarri» garrantzitsuak eman zituela pentsatzen du, eta ezin direla albora utzi. «Freud gizakiaren muinera joaten saiatu zen, eta azalpen oso bat sortu zuen, hainbat jenderi lagundu diona». 
Medikua Vienan 

Hipnosiak liluratu egin zuen Freud bere mediku jardunaren hasieran, eta buruko eriak osatzeko nola erabil zitekeen aztertzen hasi zen. 1886an propio gaitz horiek tratatzeko kontsulta pribatua zabaldu zuen Vienan. Abiapuntua izan zen. Denborarekin subkontzienteari buruzko teoriek egin zuten Freud ezagun. Kontzienteki onartzen den errealitateaz haratago, subkontzientean, beste errealitate bat dagoela esan zuen, eta han daudela norbanakoaren desio eta bulkada ezkutuak. Ezaguna zen ordurako desio ezkutuen eremu hori, baina zientziaren esparrura eraman zuen Freudek. Mediku begiekin aztertu zuen. «Bera beti medikua izan zen, eta bukaera arte medikua izaten jarraitu zuen, bere mentalitatea medikoa zen», azaldu du Plazaolak 

Desio horiek ezkutatu beharrean, haien itsaso zabalean murgiltzeko gonbita egin zuen Freudek, eta psikoanalisia garatu zuen. «Azken finean, psikolanalisia horixe da, nork bere burua ezagutzeko sistema bat. Bereziki guk geure buruari engainatzen diogunaren atzean dagoena aurkitzea da». Plazaolaren arabera, bide erakargarria proposatu zuen Freudek, baina gordina: «Barruko deabruen ezagutza ez baita samurra, zerbait latza da». Baina, Freuden arabera, askatzailea. 

Histerismoak jotako eriak tratatu zituen denbora askoan Freudek, eta haien barruko oroitzapen gordeak atera ahala, haien sekretuak biluzi ahala, osatu egiten zirela zioen. Plazaolaren arabera, haiei entzunez garatu zuen bere teoria: «Garai hartan eri histerikoak ez zituen inork tratatu nahi izaten. Freudek, ordea, tratatzeaz gain, entzun ere egin zituen, eta entzuten zuenari esanahi bat ematen saiatu zen». Hala, osatzeko giltza hitza dela ohartu zen. 

«Eta eritasunen sintomek esanahi bat dutela ikusi zuen Freudek; pertsona batek eldarnio bat duenean, esaterako, eldarnio horretan itxuratuta eriaren egiaren zati inportante bat dagoela». Aitzindaria izan zen horretan: «Aurreneko aldiz berak eman zien balio sinbolikoa sintomei».

Psikismoaren ezagun eta ezezagunaren ulertzea bi modutara azaltzen du Freudek. Batetik, inkontziente, prekontziente eta kontzientea. Eta hiru eremutan: «Zera, nia eta supernia». Bere teoriaren muina hor dago, inkontzientearen egituratzean. Zera, adibidez, gizakion bulkada eta desioek osatzen dute, sexualitateak eta sentimendu asekaitz askok. Supernia, moralaren eta etikaren bidez jabetutako pentsamenduz antolatzen da. Nia, bien arteko mundua da, eta «kudeaketa» saiatu behar du bulkada asekaitzen eta arau etikoen artean.

1900. urtean Vienako Unibertsitateko irakasle izendatu zuten Freud. Ospe handia lortzen ari zen ordurako, eta lan ugari zituen argitaratuta. Die Traumdeutung (Ametsen interpretazioa), 1899-1900. urteen artean argitaratua, bi zatitan, mugarria izan zen. «Freudek ametsak hizkuntza bat bezala ulertu zituen, zerbait esan nahi dutela esan zuen; gure ezkututuko mundua ezagutzeko bidea direla», azaldu du Plazaolak.

Bide horretan, subkontzientean gordetzen diren bulkaden barruan sexualitateak duen garrantzia nabarmendu zuen Freudek, eta haren teoriek iraultza ekarri zuten moral hertsiko gizartera: «Garai hartako gizarteak oso gaizki hartu zituen, batez ere haurren sexualitateari buruz hitz egiten hasi zenean. Pentsaezina zen umeek sexualitatea izatea, jasanezina». Sexualitatea Freudek «genitalitateaz haratago» aztertzen zuela dio Plazaolak. «Orokorrean hartzen zuen: erakarpen onartezinak, horiek ezin aurrera eramanak, mugak, eragozpenak eta frustrazioak». Freudek gizaki orotan den «ezintasun estrukturala» biluztu zuen bere ikerketetan . Bide horretan, haurtzaroa izaeraren bilakaeran «erabakigarria» dela esan zuen. 
Aldekoak eta kontrakoak 

Teoria haien berri izan ahala, gaitzetsi egin zituzten askok. Egun ere, kritikagarritzat dituzte askok, eta barregarritzat ere bai. «Normal» derizkio Xabier Isasik psikoanalisiaren inguruko mesfidantza eta dudei: «Izan ere, Freuden izenean merkatu antzeko bat eraiki da, eta ikuspegi terapeutikotik eraginkortasuna zalantzan dago». Freud «jainkotzen» duten jarrerak berak ere ez ditu gogoko, baina aitortzen ditu hark lagatako «ondare historikoa» eta hainbat galdera zail egiteko erakutsi zuen adorea. 

Freud albora laga beharrean, haren iturritik edanda paradigma berriak sortu dituzte beste ikertzaile askok. Ondo ezagutzen ditu Mikel Plazaolak: «Melanie Kleinek sortutakoa, eta Jacques Lacanena izan dira bi paradigma garrantzitsuak». Freuden alaba bat ere, Anna Freud, psikonalista ezaguna izan zen. Freud 1939an hil zen. Urtebete lehenago Londresera alde egin behar izan zuen, nazien jazarpenetik ihesi. 

